Монгол Улсын Их Хурлын 2010 оны намрын ээлжит чуулганы Хууль зүйн байнгын хорооны 12 дугаар сарын 28-ны өдөр (Мягмар гариг)-ийн хуралдаан 15 цаг 20 минутад Төрийн ордны “Б” танхимд эхлэв.


Байнгын хорооны дарга, УИХ-ын гишүүн Д.Одбаяр ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 20 гишүүнээс 11 гишүүн ирж, 55.0 хувийн ирцтэй байв. Үүнд:


Чөлөөтэй: Х.Баттулга, Л.Болд, Д.Дэмбэрэл, Ц.Нямдорж, Ч.Сайханбилэг, Д.Тэрбишдагва, Ж.Энхбаяр.


Өвчтэй: С.Баяр, Ц.Мөнх-Оргил.


Захиргааны хэргийн давж заалдах шатны шүүх байгуулах тухай хуулийн төсөл, Шүүгчийн орон тоо, цалингийн хэмжээг тогтоох тухай УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан Улсын дээд шүүхийн ерөнхий шүүгч Ц.Зориг, Улсын дээд шүүхийн Захиргааны хэргийн танхимын тэргүүн О.Зандраа, Шүүхийн ерөнхий зөвлөлийн гүйцэтгэх нарийн бичгийн дарга Н.Ганбаяр, УИХ-ын Тамгын газрын Эрх зүй, хууль тогтоомжийн хэлтсийн àõëàõ зөвлөх Н.Тунгалаг, Хууль зүйн байнгын хорооны зөвлөх С.Энхбаяр, референт Б.Хонгорзул нар байлцав.


Тогтоолын төслийн талаархи төсөл санаачлагчийн илтгэлийг УИХ-ын гишүүн Ж.Сүхбаатар танилцуулав.


Төсөл санаачлагчийн илтгэлтэй холбогдуулан УИХ-ын гишүүн Д.Лүндээжанцан, Х.Жекей нар санал хэлэв.


Д.Одбаяр: -Захиргааны хэргийн давж заалдах шатны шүүх байгуулах тухай хуулийн төсөл, Шүүгчийн орон тоо, цалингийн хэмжээг тогтоох тухай УИХ-ын тогтоолын төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

  -


Бүгд


11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн С.Эрдэнэ УИХ-ын чуулганы нэгдсэн хуралдаанд танилцуулахаар тогтов.

Хуралдаан 15 цаг 30 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН

ХОРООНЫ ДАРГА






               Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







               Д.ЭНЭБИШ

УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ХУУЛЬ

ЗҮЙН БАЙНГЫН ХОРООНЫ 12 ДУГААР САРЫН 28-НЫ

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 15 цаг 20 минутад эхлэв.


 Д.Одбаяр: -Гишүүдийн ирц бүрдсэн учраас Байнгын хорооны хуралдаанаа эхэлье.


2010 оны отгон хурал, тэгээд энэ өнгөрсөн хугацаанд бас Хууль зүйн байнгын хорооны даргын үүргийг гүйцэтгэж, УИХ-ын үйл ажиллагааг Хууль зүйн байнгын хорооны түвшинд бас авч явж, удирдаж, чиглүүлж, өөрийнхөө хүч хөдөлмөр, мэдлэг боловсролоо дайчлан ажилласан Бат-Эрдэнэ даргад Байнгын хорооныхоо гишүүдийн өмнөөс талархал илэрхийлж, ажлын амжилт хүсч байна. (Алга ташив)


Ингээд хэлэлцэх асуудлаа танилцуулж, батлуулъя. 


1.Захиргааны хэргийн давж заалдах шатны шүүх байгуулах тухай хуулийн төсөл, шүүгчийн орон тоо, цалингийн хэмжээг тогтоох тухай УИХ-ын тогтоолын төсөл (хэлэлцэх эсэх)


2.Үндсэн хуулийн цэцийн гишүүдийг томилох тухай асуудлыг төлөвлөсөн байсан. Гэвч Төрийн байгуулалтын байнгын хороо эхэлж хэлэлцэх ийм учиртай. Тийм учраас энэ асуудлыг бид төлөвлөсөн байсан боловч Байнгын хорооны хуралдаанаар хэлэлцэх боломжгүй түр хойшлуулах ийм байдалд орж байгаа. 


Тэгэхээр хэлэлцэх асуудал нэг байх нь уу. Ингээд хэлэлцэх асуудлаа баталъя гэж байгаа гишүүдийг саналаа өгөхийг хүсч байна. Баярлалаа.


Төсөл санаачлагчдын илтгэлийг УИХ-ын гишүүн, тэр Даргын зөвлөл дээр яагаад, эхлээд Төрийн байгуулалтын байнгын хороогоор орох юм байна лээ тиймээ. Ингээд төсөл санаачлагчийн илтгэлийг Сүхбаатар гишүүнийг танилцуулахыг урьж байна.


Ж.Сүхбаатар: -Монгол Улсын Үндсэн хуулийн 16 дугаар зүйлийн 1 дэх хэсэг Их Хурлын тухай хуулийн 7 дугаар зүйлийн 1.3-т заасан хууль санаачлах бүрэн эрхийнхээ дагуу Захиргааны хэргийн давж заалдах шатны шүүх байгуулах тухай хуулийн төсөл, Шүүгчийн орон тоо, цалингийн хэмжээг тогтоох тухай УИХ-ын тогтоолын төслийг санаачлан боловсруулж, УИХ-д өргөн мэдүүлж байгаа юм.


Учир нь та бүхэн мэдэж байгаа. Өмнөх хуралдаанаар бид ярьсан. Монгол Улсын шүүхийн тухай хуульд заасан ёсоор шүүхийн эрхийн зөвлөл эдгээр саяны дурдсан шүүхийг байгуулах тухай асуудал, өөрчлөн зохион байгуулах болон шүүгчийн цалин хөлсний асуудлыг УИХ-д өөрөө өргөн мэдүүлэх ийм хуульчлагдсан байсан. Гэлээ гээд манай тодорхой гишүүд маань хууль болон УИХ-ын бусад шийдвэр, өргөн мэдүүлэх журмын тухай хуульд заасанчлан хууль санаачлах эрхээ хуулийн төслийг хууль санаачлах эрх бүхий этгээд л энийг өргөн барих ёстой гэж ингэж үзэж ярьсан. 

Энэ хуулийн төслийг санаачилж байгаа гишүүд бид өмнө нь шүүхийн эрхийн зөвлөлийн тэр өөрийнхээ эрх хэмжээний хүрээнд өргөн барьсан тэр асуудлын дагуу Хууль зүйн байнгын хорооны зүгээс байгуулагдсан ажлын хэсэг болон ажиллаж байсан.


Бидний барьсан юм бол тухайн үедээ асуудлыг авч үзээд шүүхийг өөрчлөн зохион байгуулах асуудлаар ямар нэгэн санал гаргах эрхийг тэр тусмаа хууль тогтоох эрх мэдлийн байгууллагын гишүүн болоод гүйцэтгэх эрх мэдлийн байгууллага энэ талаар ийм эрх хэмжээ эдлэх нь буруу юмаа гэж үзэж байсан. 

Гэлээ гээд гишүүдийн бас ярьж байгаа асуудал дээр зарим нэг асуудал хууль санаачлах эрхтэй холбоотой асуудлууд бас тодорхой хэмжээгээр ерөнхийдөө бол нарийвчлагдаж зохицуулагдаагүй байсан учраас ерөнхий үзэл баримтлалаа дагаад ингээд ярьж тогтсоны дагуу бас гишүүдийн гаргасан санал байна. Одбаяр гишүүн, Тэмүүжин гишүүн, З.Энхболд нар гээд ингээд улсууд бол асуудал хөндсөн учраас ер нь Байнгын хорооныхоо гишүүдийг бас санаа бодлыг сонсоод, ингээд дахиж ярилцаад, тэгэхдээ хуулийн төслийг өргөн барья, тэгэхдээ өргөн барихдаа энэ өргөн барьж байгаа нь бол шууд гишүүд өөрсдөө цаашдаа шүүхийг ингээд байгуулах асуудлыг өөрсдөө өргөн бариад байдаг биш, ерөөсөө явсан процедур нь бол угаасаа Шүүхийн ерөнхий зөвлөл Их Хуралд баримт бичиг, материалаа хүргүүлчихсэн. 

Тэрнийх нь дагуу Их Хурлын дарга цохоод, Хууль зүйн байнгын хороо руу шилжүүлчихсэн, Хууль зүйн байнгын хороо бүр ажлын хэсэг гаргачихсан. Тэгээд ажлын хэсгийн гишүүдээрээ санаачлуулж байгаа учраас энэ дээр аль ч талаас ийшээ нэг талаас нь харсан ч, нөгөө талаас нь ч харсан аль алинаар нь одоо хууль зүй тайлбарлагдах бололцоотой гэж үзсэн учраас бид оруулж байна гэж нэгд. 

Захиргааны хэргийн давж заалдах шатны шүүх байгуулах үндэслэл шаардлагын тухайд бол өмнө нь Хууль зүйн байнгын хорооны хуралдаан дээр бид нар танилцуулсан. Ер нь бол хэрэг маргааны шийдвэрлэлтийн байдлаас үзэхэд Дээд шүүхийн захиргааны хэргийн танхимын ачаалал жил болгон өсч байна. Тэгээд хуулийн заалтанд энэ анхан болон давж заалдах хяналтын журмаар хэрэг маргааныг хянан шийдвэрлэхэд урд оролцсон шүүгч уг хэрэг маргааныг өөр шатны журмаар хянан шийдвэрлэхэд оролцож болохгүй гэсэн энэ заалт байдаг. Гэтэл одоо захиргааны хэргийн танхимын бүрэлдэхүүн энэ заалтын дагуу явахад хэцүү байдаг учраас бусад танхимын шүүгчдээс оролцуулж, асуудал шийдэж байгаа нь бол хэрэг маргааныг шийдвэрлэх болоод захиргааны хэргийн шүүхийн зорилго, үйл ажиллагааны үндсэн зарчим зөрчигдөхөд хүрч байна гэж үзсэн байгаа.

Шүүхийн ерөнхий зөвлөл өөртөө олгогдсон эрхээ дагаад Засгийн газраас санал авсан. Засгийн газар бол асуудлыг ойлгож, дэмжсэн. Төсөв, мөнгө хөрөнгөний талаас нь асуудлыг шийдвэрлэхийг холбогдох сайддаа үүрэг өгсөн байгаа. 

Ингээд үзэх юм бол Засгийн газар дэмжиж байгаа. Шүүх эрхийн зөвлөл, Дээд шүүх ч гэсэн өөрөө энэ асуудал шаардлагатай байгааг илтгэж хэлж байгаа. Тэгээд бидний хувьд энийг нь УИХ шийдэж өгөх нь зарчмын ач холбогдолтой юмаа, цаашид Захиргааны хэргийн давж заалдах шатны шүүх байгуулах нь одоо бид нарын энэ уул уурхайн салбар энээ тэрээ гээд байгаа энэ асуудлуудыг цаашдаа хэрэг маргааны асуудал улам нэмэгдэнэ.

Тийм учраас энэ чиглэлээрхи нэгэнт гарсан төрийн бодлогоо хэрэгжүүлж, давж заалдах шатны шүүх байгуулах нь өнөөдөр гарцаагүй ийм цаг үеэ олсон асуудлаа гэж ингэж үзсэн учраас төсөл санаачлагч бид Хууль зүйн байнгын хорооноос байгуулсан ажлын хэсгийн гишүүдийнхээ хувьд, өгсөн үүрэг даалгаврын хувьд, Их Хурлын удирдлагаас өгсөн тэр чиглэлийн дагуу Хууль зүйн байнгын хорооны гишүүдийн саналыг харгалзсан. Ингээд шийдсэний үндсэн дээр энэ алхмыг хийж байгаа.

Тэрнээс цаашид бол ямар нэгэн Их Хурлын гишүүн дур мэдэн асуудлыг өөрсдөө өргөн барих ёсгүй ээ гэж бодож байгаа.

Энэ перезедент хэрвээ цаашдаа давтагдаад явна гэвэл Шүүхийн ерөнхий зөвлөл асуудлаа шууд Их Хуралд саналаа өргөн барьдагаараа барьдаг, тэрэнд нь ИХ Хурлын Хууль зүйн байнгын хороо ажлын хэсэг гаргаад, тэгээд ажлын хэсгийн гишүүд цаашдаа өргөн бариад явдаг замаар ингээд яваад байж болох жишиг бол бас бий болох боломжтой байгаа юм. 

Ингэх юм бол Шүүхийн ерөнхий зөвлөлийн бүрэн эрх бас алдагдахгүй, өөрөө өргөн барьсан уу, өргөн барьсан юман дээр нь Их Хурал ингэж явж байгаа гэж. Ийм байдлаар одоо ойлгож, бодолцсоны үндсэн дээр бид нар өргөн барьж байгаа гэдгээ хэлээд ингээд гишүүд та бүхэн маань танилцуулга материал тараагдсан байгаа. Тооцоо, төсвийн тооцоо, материал ч гэсэн энд хүргэгдсэн байгаа. 

Тэгээд энэ асуудлыг яаралтай хэлэлцэн хэлэлцэх эсэхийг нь шийдэж, тэгээд ирэх жил гэхэд нэлээн бэлтгэл ажлууд хүлээгдэж байгаа. Тэгэхээр энэ ажилд нь оруулах талаар бас анхаарч өгөхийг хүсч байна гишүүдээс. Баярлалаа.

Д.Одбаяр: -Сүхбаатар гишүүнд баярлалаа. Төсөл санаачлагчаас асуух асуулттай гишүүд байхгүй юу, санал хэлэх гишүүд. Лүндээ гишүүн, Жекей гишүүн.

Д.Лүндээжанцан: -Энэ цаг хугацаа нэлээн давчуухан байгаа, бас цаашдынх нь ажилд явахад бас хэрэгтэй юм шиг байна. Түрүүчийн 7 хоногт бас энэ хууль зүйн лавлагаа, ойлголцол талаасаа бас нэг 7 хоног алдсан байгаа. Тэгээд энийгээ нөхөөд бас энийг жаахан яаравчлаад нэгэнт ойлголцсон бол хэлэлцэх эсэхээ шийдчихвэл, бас Хууль зүйн байнгын хороо түр завсарлага авч хуралдаад, ингээд ер нь ондоо багтаагаад гаргачих боломж байна уу, үгүй юу? Энэ талаас нь бас анхаарах юм байж магадгүй ээ гэдгийг хэлье.

Тэгээд нөхцөл юугий нь бол түрүүн манай Байнгын хорооны гишүүд тал талаасаа ярьчихсан учраас энд олон зүйл хэлэх юм алга байна.

Д.Одбаяр: -Баярлалаа. Жекей гишүүн.

Х.Жекей: -Би бас тийм саналтай байна л даа. Бид нэлээн ярилаа, тал талаас яриад ингээд ойлголцлоо гэж бодож байгаа. Тэгээд хэлэлцэх эсэхээ шийдсэний дараа би нэг санал тавих гээд байсан л даа. Хэрэв хэлэлцэх эсэхээ шийдчих юм бол анхны хэлэлцүүлгээр нь явуулчихъя гээд хэлэх гэж байсан л даа. Одоо яахав тэртэй тэргүй гишүүд ойлголцоод байж байгаа учраас дараагийн хурал дээр тэрийгээ бас албан ёсоор гаргачихъя гэж бодож байна даа. Баярлалаа.

Д.Одбаяр: -Баярлалаа. Тэгээд бид нар энэ асуудлыг шийдсэнээр нэг юмыг нэг мөр болгож байгаа шүү. Урд нь бас түрүүнд бид нар зөвхөн Шүүхийн ерөнхий зөвлөлийн санал дээр үндэслээд ингээд явдаг байсан юмаа гэж ярьсан. Тэгэхдээ үүнтэйгээ зэрэгцээд бас өөр перезедент байна. 1996 онд Шүүхийн ерөнхий зөвлөл саналаа илэрхийлээд, тухайн үеийн УИХ-ын гишүүн Володъя хуулийн төсөл санаачлаад ингэж явж байсан бас ийм перезедент байна шүү. Өөрөөр хэлэх юм бол 2 жишгийг бид нар өнөөдөр нэг мөр болгож байгаа юм.

Тэгэхээр энэ бол тийм их айхтар маргааны сэдэв байхгүй. Өөрөөр хэлэх юм бол ингэж явж байсан юм байна. Үүнээс хойш шүүх байгуулах бүх шатны шүүхийн байгууллагаа зөвхөн хуулиараа явъя. Шүүхийн ерөнхий зөвлөл энэ саналгүйгээр ямар ч хүн одоо энийг хөндөх, санаачлах боломж байхгүй. Санал нь ирнэ. Тэрний дараа Байнгын хороо Сүхбаатар гишүүн танилцуулснаар ингэж ойлголцоод одоо нэг мөр болгож байгаа юм.

Шүүхийн ерөнхий зөвлөлийн дарга бас энийг энэ бас бид нар урд нь мэдээгүй зүйл ярьж байна шүү дээ. Та бүхнээс санал ирээд Володъя гишүүн санаачлаад ингээд явж байсан ийм бас нэг перезедент сая өнөөдөр одоо бид нар материалыг нь ухаад л гаргачихсан байж байна. Тэгэхээр 2 замаар явж байсан юм байна. Үүнээс хойш нэг мөр болгоё гэж.

За ингээд энэ хэлэлцэх эсэх асуудлыг дэмжье гэж байгаа Байнгын хорооны гишүүдийг саналаа өгөхийг хүсч байна. 11-11.

Өнөөдрийн хэлэлцэх асуудал дууслаа. Гишүүддээ баярлалаа. Та бүхэнд. Илтгэгч гишүүнээрээ Эрдэнэ гишүүн. Ингээд бүгдэнд нь баярлалаа. Шинэ оны мэнд хүргэе. Сайхан баярлацгаагаарай.

Хуралдаан 15 цаг 30 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш

